
ঢাকা।

১।
সন্ত্রাস ও জঙ্গিবাদের বিরুদ্ধে রুখে দাঁড়ান : জাতিসংঘ সাধারণ পরিষদে ভাষণে প্রধানমন্ত্রী

সন্ত্রাসবাদ ও সহিংস জঙ্গিবাদকে মানব সভ্যতার অস্তিত্বের প্রতি হুমকি হিসেবে উল্লেখ করে প্রধানমন্ত্রী শেখ হাসিনা এ দুইটি চ্যালেঞ্জ মোকাবিলায় একযোগে কাজ করার জন্য সকল দেশের প্রতি আহ্বান জানিয়েছেন। তিনি বলেছেন, বিশ্বশান্তি ও উন্নয়নের পথে এটি প্রধান অন্তরায়। সন্ত্রাসীদের কোনো ধর্ম নেই, সীমানা নেই। সন্ত্রাসবাদ এবং জঙ্গিবাদ একটি বৈশ্বিক চ্যালেঞ্জ। এই চ্যালেঞ্জ মোকাবিলায় সকল রাষ্ট্রকে একযোগে কাজ করতে হবে। প্রধানমন্ত্রী স্থানীয় সময় ৩০ সেপ্টেম্বর বুধবার নিউইয়র্কে জাতিসংঘ সাধারণ পরিষদের ৭০তম অধিবেশনে দেওয়া ভাষণে এ আহ্বান জানান। তিনি বলেন, ‘আসুন, আমরা আমাদের নৈতিক সাহস ও রাজনৈতিক প্রজ্ঞাকে কাজে লাগিয়ে আমাদের সন্তান ও পরবর্তী প্রজন্মের জন্য একটি সুন্দর ও নিরাপদ জীবন এবং উজ্জ্বল ভবিষ্যৎ রেখে যাওয়ার সর্বাত্মক উদ্যোগ গ্রহণ করি।’ সূত্র-ইত্তেফাক (পৃ.১,ক.৬), প্রথম আলো (পৃ.১,ক.২), ইন্ডিপেনডেন্ট (পৃ.১,ক.১), নিউজ টুডে (পৃ.১,ক.৬)। জনকণ্ঠ, সমকাল, যায়যায়দিন এ বিষয়ে লিড নিউজ ছেপেছে। 
২।
বিভিন্ন দেশের রেড অ্যালার্ট জারিতে প্রধানমন্ত্রীর বিস্ময় প্রকাশ : নিউইয়র্কে সংবাদ সম্মেলন

ঢাকায় ইতালিয় নাগরিক সিজার তাভেলা হত্যা ও কয়েকটি দেশের দূতাবাসের সতর্কতা জারির পর বিএনপির এক নেতার বক্তব্য নিয়ে প্রশ্ন তুলেছেন প্রধানমন্ত্রী শেখ হাসিনা। প্রধানমন্ত্রী বলেন, দেশে ফিরে তিনি এ বিষয়ে ব্যবস্থা নেবেন। যুক্তরাষ্ট্রে সফররত প্রধানমন্ত্রী শেখ হাসিনা স্থানীয় সময় ২৯ সেপ্টেম্বর মঙ্গলবার জাতিসংঘে বাংলাদেশ মিশনে এক সংবাদ সম্মেলনে বাংলা গণমাধ্যমকর্মীদের এ কথা বলেন। প্রধানমন্ত্রী ২০১৯ সালের আগে কোনো আগাম নির্বাচন অনুষ্ঠানের সম্ভাবনা নাকচ করে দিয়ে বলেন, জঙ্গিবাদ ও সন্ত্রাসবাদের সমর্থক যারা বাংলাদেশের অগ্রগতি ও উন্নয়ন চায় না, তারাই নির্ধারিত সময়ের আগে সাধারণ নির্বাচন চাইতে পারে। জাতিসংঘ সাধারণ পরিষদের ৭০তম অধিবেশনে যোগদানের জন্য নিউইয়র্কে প্রধানমন্ত্রীর সফরের ফলাফল সম্পর্কে অবহিত করার জন্য ওই সংবাদ সম্মেলনের আয়োজন করা হয়। সূত্র-যুগান্তর (পৃ.১,ক.৮), প্রথম আলো (পৃ.২,ক.২), সংবাদ (পৃ.১,ক.৪), ইন্ডিপেনডেন্ট (পৃ.১,ক.২), ডেইলি স্টার (পৃ.১,ক.২)। ইনকিলাব এ বিষয়ে লিড নিউজ ছেপেছে। 
৩।
বিশ্ব প্রবীণ দিবস আজ : এ উপলক্ষে রাষ্ট্রপতি ও প্রধানমন্ত্রী পৃথক বাণী দিয়েছেন 

আজ ১ অক্টোবর বৃহস্পতিবার বিশ্ব প্রবীণ দিবস। এ বছর দিবসের প্রতিপাদ্য ‘নগর পরিবেশে প্রবীণদের অন্তর্ভুক্তি সুনিশ্চিত করুন’। ১৯৯৯ সাল থেকে ১ অক্টোবর বিশ্ব প্রবীণ দিবস পালিত হয়ে আসছে। জাতিসংঘের সকল রাষ্ট্র দিবসটি মর্যাদা সহকারে পালন করে। পশ্চিমা দেশের সরকার প্রবীণত্বকে গুরুত্ব  সহকারে দেখে এবং এ দিবসটি যথাযোগ্য মর্যাদা সহকারে পালন করে থাকে। আন্তর্জাতিক প্রবীণ দিবস উপলক্ষে রাষ্ট্রপতি মো. আবদুল হামিদ ও প্রধানমন্ত্রী শেখ হাসিনা পৃথক বাণী দিয়েছেন। সূত্র-সংবাদ (শেষ পৃ.,ক.১), প্রথম আলো (পৃ.২,ক.২), সমকাল (পৃ.৩,ক.১)।
৪।
অপশক্তির অশনিসংকেত শোনা যাচ্ছে : সড়ক পরিবহণ ও সেতুমন্ত্রী 

সড়ক পরিবহণ ও সেতুমন্ত্রী ওবায়দুল কাদের দেশের অগ্রযাত্রাকে ব্যাহত করতে দেশি-বিদেশি অপশক্তির পদধ্বনি শুনতে পাচ্ছেন বলে জানিয়েছেন। তিনি বলেন, প্রধানমন্ত্রী শেখ হাসিনা যখন বিশ্বমর্যাদায় সম্মানে অভিসিক্ত হন, ঠিক সে সময় ইতালির নাগরিককে হত্যা করা হয়। বাংলাদেশ ক্রিকেটে সারাবিশ্বে মর্যাদা লাভ করেছে। ভারত, পাকিস্তান ও দক্ষিণ আফ্রিকাসহ অনেককে হারিয়েছে। অস্ট্রেলিয়া আসতে চাচ্ছে না। তিনি মনে করেন, বাংলাদেশের অগ্রযাত্রাকে ব্যাহত করতে দেশি-বিদেশি অপশক্তির অশনিসংকেত এটি। সূত্র-সমকাল (পৃ.৪,ক.৮), যায়যায়দিন (শেষ পৃ.,ক.৫), বাংলাদেশ টুডে (পৃ.১,ক.৮)।
৫।
ইতালিয় নাগরিক তাভেলা হত্যা আইএসের কাজ নয়, ইতালিও একমত : স্বরাষ্ট্রমন্ত্রী

স্বরাষ্ট্রমন্ত্রী আসাদুজ্জামান খান কামাল বলেছেন, বাংলাদেশে আইএস’র অস্তিত্ব না থাকা বিষয়ে ইতালির রাষ্ট্রদূত মারিও পালমা একমত পোষণ করেছেন। তাছাড়া প্রাথমিক তদন্তে আমরাও নিশ্চিত হয়েছি যে এটা আইএসের কাজ নয়। ইতালিও এ ঘটনায় আইএসের সম্পৃক্ততার কোনো আলামত দেখছে না। গতকাল ৩০ সেপ্টেম্বর বুধবার ইতালির নাগরিক তাভেলা সিজার হত্যার ঘটনা নিয়ে সচিবালয়ে স্বরাষ্ট্রমন্ত্রীর সঙ্গে ইতালির রাষ্ট্রদূতের বৈঠক হয়। বৈঠক শেষে সাংবাদিকদের বিভিন্ন প্রশ্নের জবাব দেন স্বরাষ্ট্রমন্ত্রী। সূত্র-ইত্তেফাক (পৃ.১,ক.১), প্রথম আলো (পৃ.১,ক.৫), সমকাল (পৃ.১,ক.১), নিউজ টুডে (পৃ.১,ক.৮), ডেইলি অবজারভার (পৃ.১,ক.৮)। নিউ নেশন এ বিষয়ে লিড নিউজ ছেপেছে।
৬।
সালাহউদ্দিন ও মুজাহিদের পূর্ণাঙ্গ রায় প্রকাশ : ফাঁসির রায়ের বিরুদ্ধে ১৫ দিনের মধ্যে রিভিউ 

মানবতাবিরোধী অপরাধের মামলায় বিএনপি স্থায়ী কমিটির সদস্য সালাহউদ্দিন কাদের চৌধুরী ও জামায়াত ইসলামীর সেক্রেটারি জেনারেল আলী আহসান মোহাম্মদ মুজাহিদের ফাঁসির পূর্ণাঙ্গ রায় প্রকাশ করা হয়েছে। চলতি বছরের জুন ও জুলাই মাসে সুপ্রিম কোর্টের আপিল বিভাগ মানবতাবিরোধী অপরাধে অভিযুক্ত করে সালাহউদ্দিন কাদের চৌধুরী ও মুজাহিদকে মৃত্যুদ- দেয়। প্রধান বিচারপতি সুরেন্দ্র কুমার সিনহাসহ আপিল বিভাগের চার বিচারপতির স্বাক্ষরের পর গতকাল ৩০ সেপ্টেম্বর বুধবার এ রায় প্রকাশ করা হয়। এখন রায়ের সত্যায়িত অনুলিপি পাওয়ার ১৫ দিনের মধ্যে রিভিউ পিটিশন দাখিল করতে হবে আসামিপক্ষকে। সূত্র-ইত্তেফাক (পৃ.১,ক.৬), জনকণ্ঠ (পৃ.১,ক.২), নিউ নেশন (পৃ.১,ক.১), নিউ এজ (পৃ.১,ক.২)। প্রথম আলো, যুগান্তর, ভোরের কাগজ, ডেইলি স্টার, ইন্ডিপেনডেন্ট, ডেইলি সান, ডেইলি অবজারভার এ বিষয়ে লিড নিউজ ছেপেছে। 
৭।
ব্যবসা সক্ষমতায় বাংলাদেশের দুই ধাপ অগ্রগতি : সিপিডি

ব্যবসায় প্রতিযোগিতা সক্ষমতা সূচকে দুই ধাপ এগোল বাংলাদেশ। বিশ্বের ১৪৪টি দেশের মধ্যে বাংলাদেশের অবস্থান এখন ১০৭। ২০১৪ সালে ১৪৪টি দেশের মধ্যে বাংলাদেশের অবস্থান ছিল ১০৯। বৈশ্বিক অর্থনৈতিক সূচকে বাংলাদেশের অবস্থানের উন্নতি হয়েছে। গতকাল ৩০ সেপ্টেম্বর বুধবার রাজধানীর ব্র্যাক সেন্টার ইনে প্রতিবেদনটি প্রকাশ করা হয়েছে। দেশে প্রতিবেদনটি প্রকাশ করেছে বেসরকারি গবেষণা সংস্থা সেন্টার ফর পলিসি ডায়ালগ (সিপিডি)। সূত্র-সংবাদ (পৃ.১,ক.১), প্রথম আলো (শেষ পৃ.,ক.২), ইত্তেফাক (শেষ পৃ.,ক.৪), ডেইলি স্টার (পৃ.১,ক.১), ইন্ডিপেনডেন্ট (পৃ.১,ক.৫), ফিনানশিয়াল এক্সপ্রেস, বাংলাদেশ টুডে এ বিষয়ে লিড নিউজ ছেপেছে। 
৮।
সিম পুনঃনিবন্ধনে প্রথম পর্যায় ৬ মাস সময় 

অনিবন্ধিত সিম সহসাই বন্ধ হওয়ার ‘সম্ভাবনা নেই’ বলে জানিয়েছে মোবাইল অপারেটরদের সংগঠন অ্যাসোসিয়েশন অফ মোবাইল অপারেটরস্ অফ বাংলাদেশ (এমটেব)। সংগঠনের পক্ষ থেকে জানানো হয়, মোবাইল সিম পুনঃনিবন্ধন প্রক্রিয়ায় প্রথম পর্যায়ে গ্রাহকরা ছয় মাস সময় পাচ্ছেন। এছাড়া পহেলা নভেম্বর থেকে আঙুলের ছাপ বা বায়োমেট্রিক পদ্ধতিতে সিম নিবন্ধন কার্যক্রম পরীক্ষামূলকভাবে শুরু হবে। গতকাল ৩০ সেপ্টেম্বর বুধবার গুলশানে এমটেব-এর কার্যালয়ে অনুষ্ঠিত এক সংবাদ সম্মেলনে এসব কথা জানান সংগঠনটির মহাসচিব টিআইএম নূরুল কবির। সূত্র-সংবাদ (পৃ.১,ক.৬), জনকণ্ঠ (শেষ পৃ.,ক.৩), নিউজ টুডে (পৃ.১,ক.৪), ডেইলি সান (শেষ পৃ.,ক.৪)।
৯।
বাংলাদেশ-যুক্তরাষ্ট্র যৌথ নৌ মহড়া শুরু

বঙ্গোপসাগরে বাংলাদেশের একান্ত অর্থনৈতিক এলাকায় বাংলাদেশ ও যুক্তরাষ্ট্রের নৌবাহিনীর যৌথ নৌ মহড়া গতকাল ৩০ সেপ্টেম্বর বুধবার শুরু হয়েছে। মহড়া চলবে পাঁচ দিন। গতকাল ৩০ সেপ্টেম্বর বুধবার চট্টগ্রাম নৌ অঞ্চলে অবস্থিত স্কুল অব মেরিটাইম ওয়ারফেয়ার অ্যান্ড ট্যাকটিসের (এসএমডব্লিউটি) সম্মেলনকক্ষে এক্সারসাইজ কো-অপারেশন অ্যাফ্লোট রেডিনেস অ্যান্ড ট্রেনিং (ক্যারাট)-২০১৫ নামে পরিচিত এই যৌথ মহড়ার উদ্বোধন অনুষ্ঠানের আয়োজন করা হয়। সূত্র-প্রথম আলো (পৃ.২,ক.১), ইনকিলাব (পৃ.১,ক.১), সংবাদ (শেষ পৃ.,ক.৪)।
১০।
অটিস্টিকরা পরীক্ষায় অতিরিক্ত ৩০ মিনিট সময় পাবে : শিক্ষা মন্ত্রণালয়ের পরিপত্র জারি

এখন থেকে অটিস্টিক, ডাউন সিনড্রোম বা সেরিব্রালপলিস আক্রান্ত শিশুরা পাবলিক পরীক্ষায় অতিরিক্ত ৩০ মিনিট সময় পাবে। এছাড়া পরীক্ষায় সহায়তাকারীও পাবে তারা। পরীক্ষায় তাদের অংশগ্রহণে সুবিধার জন্য বিশেষ ব্যবস্থা গ্রহণ করে গতকাল ৩০ সেপ্টেম্বর বুধবার পরিপত্র জারি করেছে শিক্ষা মন্ত্রণালয়। এই পরিপত্র চলতি বছরের সকল পাবলিক পরীক্ষা থেকেই কার্যকর হবে বলে জানিয়েছে শিক্ষা মন্ত্রণালয়। সূত্র-জনকণ্ঠ (পৃ.২,ক.১)।
১১।
বর্তমান কাঠামোতেই বেতন বৈষম্য নিরসন চান কলেজ শিক্ষকরা 

: মন্ত্রীকে বিসিএস ক্যাডারদের স্মারকলিপি

আলাদা বেতন স্কেল নয়, বর্তমান বেতন কাঠামোতেই সকল স্তরে বেতন বৈষম্য নিরসন চান দেশের সরকারি কলেজের শিক্ষকরা। বিসিএস শিক্ষা ক্যাডারের সদস্য শিক্ষকরা গতকাল ৩০ সেপ্টেম্বর বুধবার এ দাবি নিয়ে শিক্ষামন্ত্রী নুরুল ইসলাম নাহিদ ও শিক্ষা সচিব নজরুল ইসলাম খানকে স্মারকলিপি দিয়েছেন। সূত্র-জনকণ্ঠ (পৃ.১,ক.৩), সংবাদ (শেষ পৃ.,ক.৪), ডেইলি সান (পৃ.৩,ক.১)।
১২।
ঢাকা ও চট্টগ্রাম নগরে নতুন বাসভাড়া আজ কার্যকর 

ঢাকা ও চট্টগ্রাম মহানগর এলাকায় চলাচলকারী সিএনজিচালিত বাস-মিনিবাসের বর্ধিত নতুন ভাড়া আজ ১ অক্টোবর বৃহস্পতিবার থেকে কার্যকর করা হচ্ছে। এদিকে গণপরিবহণের ভাড়া বৃদ্ধির সিদ্ধান্ত বাতিলের দাবি জানিয়েছে বাংলাদেশ যাত্রী কল্যাণ সমিতি। নতুন হার অনুসারে বড় বাসের ভাড়া হবে প্রতি যাত্রীর জন্য কিলোমিটার প্রতি ১ টাকা ৭০ পয়সা। আর মিনিবাসে কিলোমিটার প্রতি ১ টাকা ৬০ পয়সা। সিএনজির মূল্যবৃদ্ধির পরিপ্রেক্ষিতে গত ১০ সেপ্টেম্বর সরকার প্রতি যাত্রীর জন্য কিলোমিটার প্রতি ভাড়া ১০ পয়সা বৃদ্ধির সিদ্ধান্ত নেয়। সর্বনি¤œ ভাড়া আগের মতোই বড় বাসে ৭ টাকা ও মিনিবাসে ৫ টাকা থাকবে। সূত্র-প্রথম আলো (পৃ.৩, ক.৬), সংবাদ (পৃ.১,ক.৭), জনকণ্ঠ (পৃ.১,ক.২), ডেইলি স্টার (পৃ.৩,ক.৫), নিউ এজ (শেষ পৃ.,ক.১)।
১৩।
আয়কর বিবরণী জমার সময় বাড়ল দুই মাস

ব্যক্তিশ্রেণির করদাতাদের বার্ষিক আয়কর বিবরণী বা রিটার্ন জমা দেওয়ার সময় দুই মাস বাড়ল। আগামী ৩০ নভেম্বর পর্যন্ত বিবরণী জমা দেওয়া যাবে। গতকাল ৩০ সেপ্টেম্বর বুধবার এ ঘোষণা দিয়েছে জাতীয় রাজস্ব বোর্ড (এনবিআর)। গতকাল ৩০ সেপ্টেম্বর বুধবার আয়কর বিবরণী জমা দেওয়ার সময় শেষ হওয়ার কথা ছিল। সূত্র-প্রথম আলো (শেষ পৃ., ক.১), জনকণ্ঠ (পৃ.১,ক.৮), যুগান্তর (শেষ পৃ.,ক.৬), ডেইলি সান বিজনেস (পৃ.১,ক.৬), ডেইলি স্টার বিজনেস (পৃ.১,ক.৪)।
সম্পাদকীয়
ক.
প্রথম আলো, সমকাল, ইনকিলাব, যুগান্তর : পবিত্র হজ পালনকালে মিনা দুর্ঘটনায় নিখোঁজ বাংলাদেশি হাজিদের অনুসন্ধান ও আহত হাজিদের সুচিকিৎসার ব্যবস্থা করার ওপর গুরুত্বারোপ; 

খ.
ইত্তেফাক : দুর্যোগ মোকাবিলায় বাংলাদেশের সাফল্যে স্বস্তি প্রকাশ করে এ ব্যাপারে  বিভিন্ন উন্নয়ন পরিকল্পনা গ্রহণ করার সুপারিশ; 

গ.
জনকণ্ঠ : বন বিভাগের কতিপয় অসাধু কর্মকর্তা কর্মচারী বনভূমি কেটে উজাড় করে ফেলায় উদ্বেগ প্রকাশ করে প্রকৃতি ধ্বংসের এ অপতৎপরতা বন্ধে কার্যকর পদক্ষেপ নেওয়ার দাবি; 

ঘ.
সংবাদ : দেশের ৩৩২টি সরকারি মাধ্যমিক বিদ্যালয় শিক্ষক কর্মচারী সংকটে ভুগছে উল্লেখ করে দুর্নীতিগ্রস্ত এক শ্রেণির আমলা শিক্ষক নিয়ে বাণিজ্য করায় আমলাতান্ত্রিক জটিলতা নিরসন করে এ সংকট দূর করার সুপারিশ; 

ঙ.
ভোরের কাগজ, ডেইলি স্টার, ডেইলি অবজারভার : ঢাকার গুলশানের কূটনীতিক পাড়ায় দুর্বৃত্তদের গুলিতে ইতালির নাগরিক তাবেলা সিজার খুন হওয়ার ঘটনার সাথে জড়িতদের অবিলম্বে খুঁজে বের করে শাস্তির দাবি; 

চ.
ডেইলি স্টার : পুরান ঢাকায় ফ্লাইওভারের নীচে অবৈধভাবে ঘোড়া ও ঘোড়ার গাড়ি রাখা, দোকান, খাবারের দোকান গড়ে তোলায় চলাচলের জায়গা সংকুচিত হয়ে পড়ার উল্লেখ করে যথাযথ কর্তৃপক্ষকে এ ব্যাপারে যথোপযুক্ত পদক্ষেপ নেওয়ার আহ্বান; 

ছ.
ইন্ডিপেনডেন্ট, যায়যায়দিন : জাতিসংঘ সদর দফতরে শান্তিরক্ষা সামিটে বাংলাদেশ কো-চেয়ারের দায়িত্ব পালন করে বিরাট সম্মান লাভ করায় ভবিষ্যতে শান্তিরক্ষা কার্যক্রমে বাংলাদেশের অংশগ্রহণ আরো বৃদ্ধি পাওয়ার প্রত্যাশা; 

জ.
ডেইলি সান : গৃহকর্মীদের অধিকার সুরক্ষায় আইনি সুরক্ষা দেওয়ার পদক্ষেপ নেওয়ার সুপারিশ;

ঝ.
নিউ নেশন : অনিবন্ধিত সিম জাতীয় নিরাপত্তার জন্য হুমকি হওয়ায় মোবাইল ফোনের সিম পুনঃনিবন্ধন কার্যক্রমের সফল প্রয়োগের আহ্বান জানিয়ে সম্পাদকীয় প্রকাশ করেছে।  
উপ-সম্পাদকীয়

যায়যায়দিন পত্রিকায় প্রকাশিত কলামে বাংলাদেশের মানুষ সহনশীল ইসলাম ধর্মে বিশ্বাসী, তাই বৈশ্বিক সন্ত্রাসবাদ বাংলাদেশকে স্পর্শ করেনি এবং করার সম্ভাবনাও একেবারে ক্ষীণ বলে উল্লেখ করা হয়েছে। 
নিবন্ধ ও ফিচার

সমকাল পত্রিকায় প্রকাশিত ‘প্রবীণদের সুরক্ষা’ শিরোনামের নিবন্ধে এম মনিরুজ্জামান অলিভ প্রবীণদের স্বাস্থ্য সুরক্ষা, মানসিক বিনোদন ও অর্থনৈতিক নিরাপত্তা বিধানসহ নানামুখী কর্মকা-ে তাদের জীবনযাত্রাকে সহজ ও নিরাপদ করতে এবং প্রবীণদের জীবনের মানোন্নয়নে সরকারকে সর্বাগ্রে ব্যবস্থা  নিতে হবে বলে অভিমত প্রকাশ করেছেন। 

